
Haitian Creole 

 

Pou Piblikasyon Imedyat: 5 jen 2012 

 

GOUVÈNÈ CUOMO, PWOKIRÈ JENERAL SCHNEIDERMAN, AK DIRIJAN LEJISLATIF YO ANONSE YON AKÒ 
POU FÈ ETA NEW YORK VIN YON PREMYE ETA NAN BATAY KONT ABI MEDIKAMAN SOU 

PRESKRIPSYON 

 

Jodi a, Gouvènè Andrew M. Cuomo, Pwokirè Jeneral Eric Schneiderman, Dirijan Majorite Sena a, Dean 
Skelos, ak Pòtpawòl Asanble a, Sheldon Silver, te anonse yon akò final sou yon pake refòm konplè sou 
medikaman sou preskripsyon ki pral fè Eta New York vin yon premye eta nan batay kont abi medikaman 
sou preskripsyon. 
 
Nouvo lwa a pral gen ladan yon seri dispozisyon pou revize fason yon distribiye ak swiv medikaman sou 
preskripsyon nan Eta New York, tankou piblikasyon yon “vrè” rejis kontwòl preskripsyon pou bay 
enfòmasyon ki apwopriye ak amelyore pou pratisyen ak famasyen yo; egzije pou yo transmèt tout 
preskripsyon yo sou fòm elektwonik; amelyore sekirite pou distribisyon medikaman espesifik sou 
preskripsyon moun ka abize; mete responsablite sou yon gwoup travay moun ki konsène pou ede gide 
devlopman kou edikasyon medikal ak lòt mezi pou sansibilize piblik la konsènan kontwòl doulè ak 
medikaman sou preskripsyon; epitou egzije Depatman Sante pou kreye yon bon pwogram eliminasyon 
pou medikaman yo pa itilize yo. 
 
Gouvènè Cuomo di konsa, “Akò final sa a pral ede mete yon pwen final nan gwo kantite ka lanmò ki fèt 
akòz òvèdòz nan medikaman sou preskripsyon yo. Nou te wè twòp ka lanmò san rezon akòz abi 
medikaman sou preskripsyon, epi jodi a, Eta New York ap pran devan pou di twòp se twòp. Mwen bat 
bravo pou Pwokirè Jeneral Schneiderman, Dirijan Majorite Skelos, ak Pòtpawòl Silver pou travay di yo 
nan mete ansanm pake refòm tounèf sa a pou ede pwoteje Nouyòkè yo, epitou pou mete yon pwen 
final nan abi medikaman sou preskripsyon.” 
 
Pwokirè Jeneral Eric Schneiderman di konsa, “Sa a se yon gwo viktwa pou pèp New York. Avèk I-STOP, n 
ap kreye yon modèl nasyonal pou kominikasyon entèlijan ak kowòdone ant founisè swen sante yo ak 
famasyen yo pou yo sèvi malad yo pou byen, pou mete yon pwen final nan trafik medikaman sou 
preskripsyon, epitou pou bay tretman pou moun ki bezwen èd yo. Mwen bat bravo pou Gouvènè a, 
Asanble a ak Sena a poutèt yo dakò pou pran mezi, epi pou rezoud kriz medikaman sou preskripsyon ki 
gen konsekans sou fanm nan chak kwen nan eta sa a. Kounye a, New York ap vin yon premye eta k ap 
pwoteje piblik la kont gwo konsekans abi medikaman sou preskripsyon.” 

Dirijan Majorite Sena a, Dean Skelos, di konsa, “Nou santi konsekans abi medikaman sou preskripsyon 
toupatou nan eta a, sitou pami jèn moun ki itilize analjezik pou gwo konsekans yo. Mwen bat bravo pou 
Senatè Lanza, ki te toujou sipòte pwojè-lwa sa a pandan plis pase twazan, ak Senatè Hannon, Prezidan 
Komite Sante Sena a, poutèt li rekonèt yon solisyon lejislatif bonè te yon etap enpòtan ak nesesè. Mwen 
bat bravo pou Gouvènè a, Pwokirè Jeneral la, ak kamarad nou yo nan Asanble a poutèt yo travay avèk 
nou pou pran devan nan aplike lalwa avèk severite kont abi medikaman sou preskripsyon yon fason pou 
Nouyòkè yo ka pi byen pwoteje.” 
 
Pòtpawòl Asanble a, Sheldon Silver, di konsa, “Abi medikaman sou preskripsyon vin yon pwoblèm k ap 
anvayi kominote yo ki toupatou nan eta a. Pwojè-lwa sa a pral ede kontwole abi medikaman sou 
preskripsyon lè li kreye yon vrè baz done nan Entènèt pou pèmèt doktè ak famasyen yo swiv sèten 
sibstans kontwole. Pwojè-lwa sa a pral asire malad yo resevwa medikaman yon bezwen, epi dekouraje 
moun k ap chèche abize medikaman an. Mwen bat bravo pou Gouvènè Cuomo pou kalite dirijan li sou 
pwoblèm sa a, epitou mwen bat bravo pou Pwokirè Jeneral Schneiderman ak kamarad mwen yo nan 
lejislati a poutèt yo sipòte mezi enpòtan sa a pou sove lavi moun.” 
 
Senatè Andrew Lanza di konsa, “Akò istorik sa a pral pèmèt New York vin yon premye eta k ap batay 
kont epidemi abi medikaman sou preskripsyon, ki detwi fanmi yo ak lavi moun depi yon pwent nan eta a 
pou rive nan lòt pwent lan. Pwojè-lwa yo dakò sou li a pral pèmèt doktè yo ak famasyen yo gen 
enfòmasyon yo bezwen pou asire nou mete yon pwen final nan kriz sa a ki lakòz lanmò anpil moun. 
Mwen di mèsi pou Gouvènè a, Pwokirè Jeneral Schneiderman, Senatè Skelos, Pòtpawòl la, Senatè 
Hannon ak Manm Asanble Cusick poutèt yo te travay pandan anpil tan ak trè di nan efò tèt ansanm  
sa a.” 
 
Senatè Kemp Hannon di konsa, “Aksyon konplè pou abòde move itilizasyon medikaman analjezik nan 
New York se yon aksyon ki nesesè. Nan dènye ane ki byen note, doktè yo te ekri plis pase 22 milyon 
preskripsyon pou medikaman analjezik – san renouvèlman – nan yon eta ki gen sèlman 19 1/2 milyon 
moun. Koperasyon ak kolaborasyon ki endike nan pwojè-lwa sa a make kòmansman, pa finisman yon efò 
konsantre pou mete yon ekilib nan medikaman sa yo. Pwojè-lwa sa a montre travay Sena jan sa endike 
nan de (2) tab-wonn nou yo ak nan yon rapò, pou abòde premye kriz sante ki genyen jodi a.” 
 
Manm Asanble Michael Cusick di konsa, “Mwen vle di mèsi pou Gouvènè Cuomo, Pwokirè Jeneral 
Schneiderman, Pòtpawòl Silver ak tout kamarad mwen yo ki te travay ansanm pou jwenn akò sa a. Sa a 
se yon pwojè-lwa serye ki bay yon zouti enpòtan pou konsidere distribisyon responsab preskripsyon 
pwofesyonèl medikal yo ak famasyen yo ap fè. L ap pwoteje aksè nan medikaman enpòtan pou malad ki 
bezwen li toutbon. Men anmenmtan, y ap mete anplas kontwòl apwopriye pou limite aksè moun k ap 
abize medikaman yo, epitou pou asire moun ki pran avantaj nan abi a jwenn konsekans nesesè.” 
 
Itilizasyon ilegal medikaman sou preskripsyon vin youn nan pi gwo pwoblèm medikaman nan peyi a. 
Dapre Sant federal pou Kontwòl ap Prevansyon Maladi (CDC), prèske 15.000 moun mouri chak ane nan 
òvèdòz yo pran akòz analjezik sou preskripsyon. Nan ane 20120, 1 moun sou 20 nan Etazini ki gen plis 

pase laj 11 zan te fè konnen li te itilize analjezik sou preskripsyon pou rezon ki pa medikal nan ane pase. 
Pandan peryòd ant ane 1999 ak ane 2008, kantite moun ki te mouri akòz òvèdòz, lavant, ak admisyon 
pou tretman akòz abi estipefyan ki asosye avèk analjezik sou preskripsyon te ogmante anpil. Lavant 
analjezik opiyoyid te miltipliye pa kat ant ane 1999 ak ane 2010. Doktè te preskri ase analjezik opiyoyid 
nan ane 2010 pou ajoute yon sibstans medikaman pou chak adilt ameriken ki te gen 5mg hydrocodone 
chak kat (4) èdtan pandan yon mwa. Answit, apeprè 70 pousan moun ki fè abi analjezik sou preskripsyon 
te jwenn yo nan men zanmi oswa manm fanmi ki te resevwa medikaman an anvan nan yon 
preskripsyon. Pwoblèm nan se yon enkyetid patikilye anrapò avèk jèn adilt yo ak adolesan yo. 
 
Detay pwojè-lwa a prezante konsa: 
 
Kreyasyon yon Nouvo Pwogram Kontwòl Preskripsyon ki Ajou (I-STOP) 
 
Pwojè-lwa a ap egzije yo fè mizajou ak modènizasyon nan Rejis pwogram Kontwòl Preskripsyon (PMP) 
Depatman Sante pou fè li vin youn nan pi bon sistèm nan peyi a pou kontwole abi medikaman sou 
preskripsyon, epitou pou ede kominote medikal la bay pi bon swen sante. Nouvo sistèm nan ap diminye 
posiblite yo nèt pou “achtè doktè yo” jwenn preskripsyon ilegalman nan klinik plizyè pratisyen. Pwojè-
lwa a ap egzije pou yo amelyore ak modènize rejis pwogram kontwòl preskripsyon pwoteje DOH, k ap 
gen ladan enfòmasyon sou sibstans kontwole ki distribiye nan rapò famasi yo sou yon baz “reyèl”, pou 
anpeche doktè yo achte avèk efikasite, epitou pou batay kont sikilasyon medikaman sou preskripsyon 
moun yo jwenn yon fason ilegal.  
 
Rejis PMP ap pwoteje, epi l ap aksesib fasil pou pratisyen ak famasyen yo, pou pèmèt yo wè istwa 
sibstans kontwole malad yo. Answit, pwojè-lwa sa a ap jwenn bon ekilib la lè li egzije pratisyen swen 
sante yo pou yo gade Rejis PMP a anvan yo preskri oswa distribiye sibstans kontwole ki pi fasil pou moun 
abize ak detounen, pandan l ap egzante pratisyen yo fè konsiltasyon nan sitiyasyon espesifik pou yo ka 
pwoteje aksè malad yo nan medikaman ki nesesè yo. Answit, pou premye fwa, famasyen yo pral kapab 
konsilte Rejis PMP kounye a anvan yo vann yon sibstans kontwole.  

Preskripsyon Elektwonik Sibstans Kontwole Obligatwa 
 
Pake konplè a ap fè New York yon vin yon modèl pou peyi a lè li se youn nan premye eta ki sòti nan 
preskripsyon sou papye pou antre nan yon sistèm ki egzije preskripsyon elektwonik (e-prescribing) pou 
tout sibstans kontwole avèk yon ti kantite eksepsyon. E-prescribing enpòtan pou ede elimine 
detounman ki lakòz chanjman, fo siyati, oswa vòl papye preskripsyon an.  
 
Answit, preskripsyon elektwonik lan amelyore swen sante malad la lè li diminye erè nan medikaman an 
nèt akòz move entèpretasyon ekriti alamen ki nan preskripsyon an. Yo estime 20 pousan nan apeprè 
7.000 ka lanmò chak ane akòz erè nan medikaman rive akòz move entèpretasyon preskripsyon ki ekri 
alamen yo. Answit, yo estime erè nan medikaman yo koute sistèm sante peyi a plis pase $70 milya dola 
chak ane. Nan New York, reyaksyon negatif medikaman yo akòz erè nan preskripsyon ki ekri ak nan 
preskripsyon oral lakòz yon depans pou apeprè $130 milyon dola pou sistèm swen sante a chak ane.  

E-prescribing pral amelyore efikasite pratisyen yo ak famasyen yo tou. Apeprè 30 pousan preskripsyon 
yo lakòz famasyen yo rele doktè yo akòz move kalite ekriti alamen ki sou fòm preskripsyon yo. Answit, e-
prescribing pi pratik tou pou kliyan yo, ki ta bezwen swa rete tann nan famasi a pou yo achte 
medikaman sou preskripsyon, oswa pou fè kèk deplasman apa pou depoze fòm preskripsyon yo, epi pou 
yo al chèche medikaman an.  
 
E-prescribing sibstans ap asire tranzaksyon sibstans kontwole yo transmèt nan yon mannyè ki pwoteje 
ak sou fòm chif pou moun ki dwe resevwa sibstans kontwole yo.  
 
Mizajou nan Lis Sibstans Kontwole pou Sispann Abi Sèten Medikaman, Pandan y ap Pwoteje Aksè 
Malad la ladan yo 
 
Pwojè-lwa a ap batay kont abi medikaman sou preskripsyon. Pou fè sa, l ap retire hydrocodone nan Lis III 
pou mete li nan Lis II kèlkeswa preparasyon an. Hydrocodone pami medikaman sou preskripsyon yo 
abize ak detounen. Ane pase nan New York, plis pase 4,3 milyon preskripsyon hydrocodone te egzekite 
— pi gwo kantite nan eta a. Nan peyi a, uit pousan tout elèv dènye klas lekòl segondè te itilize 
hydrocodone pou rezon ki pa t medikal. Nan ane 2009 sèlman, te gen plis pase 86.000 vizit nan sal-dijans 
akòz itilizasyon hydrocodone pou rezon ki pa t medikal.  
 
Plasman hydrocodone nan Lis II pral kontwole abi a avèk eliminasyon renouvèlman otomatik, anjeneral, 
avèk limit kantite ki preskri oswa ki distribiye pou yon kantite maksimòm pou 30 jou. Men, pou pwoteje 
aksè legal pou malad ki bezwen medikaman sa yo, pwojè-lwa a p ap chanje posiblite yon pratisyen anba 
règleman ki la deja pou preskri yon kantite medikaman pou jiska 90 jou si li endike sou fas preskripsyon 
an malad la gen plizyè pwoblèm medikal ki detaye, tankou doulè kwonik.  
 
Pwojè-lwa a ap mete yon lòt medikaman, tramadol, nan Lis IV tou. Tramadol se yon analjezik, epi DEA 
konsidere li kòm yon medikaman ki bay enkyetid.  
 
Amelyorasyon Edikasyon ak Sansibilizasyon Doktè k ap Fè Preskripsyon yo pou Elimine Abi 
Medikaman sou Preskripsyon  
 
Dapre CDC, yo preskri yon gwo pousantaj yo fè abi ba moun ki abize yo. Pwojè-lwa konplè sa a rekonèt 
nesesite pou gen plis edikasyon pami founisè swen sante yo sou posiblite pou abi sibstans kontwole, ak 
pou bon jan ekilib kontwòl doulè avèk prekosyon pou abi.  
 
Pwojè-lwa a ta ogmante fonksyon gwoup travay Depatman Sante dwe mete anplas anba Pwogram 
Sansibilizasyon sou Medikaman sou Preskripsyon pou Doulè, yon fason pou gwoup travay la ap 
responsab pou fè rekòmandasyon sou: (1) kontinyasyon edikasyon pou pratisyen yo ak famasyen yo sou 
pwoblèm kontwòl doulè; (2) pwoteksyon ak ankourajman aksè malad ki gen yon bezwen nòmal pou 
sibstans kontwole; (3) egzekisyon dispozisyon I-STOP; epi (4) mete lòt sibstans kontwole nan egzijans I-
STOP pou konsiltasyon. Pou fè fonksyon sa yo, Manm Komisyon Sante a ap gen ladan lòt moun ki 

konsène, tankou, men pa sèlman, òganizasyon k ap sipòte konsomatè, pratisyen ak founisè swen sante, 
famasi ak famasyen, ak reprezantan ajans lapolis. 
 
Kreyasyon yon Bon Pwogram Eliminasyon pou Elimine Medikaman sou Preskripsyon yo san Pwoblèm  
 
Lè yo rekonèt plis moun jwenn pase 70 pousan medikaman yo abize yo nan men zanmi oswa manm 
fanmi, pwojè-lwa sa a ap egzije DOH pou kreye yon pwogram pou eliminasyon kòrèk sibstans kontwole 
konsomatè yo pa itilize. Nan pwogram nan, DOH ap travay avèk depatman lapolis lokal yo pou kreye 
espas eliminasyon pwoteje pou sibstans kontwole nan lokal pòs polis yo. Nan espas sa yo, moun yo 
kapab pote poukont yo sibstans kontwole yo pa bezwen oswa yo pa itilize.  
 
Anba lwa ki la kounye a, moun yo kapab elimine san pwoblèm sibstans kontwole yo pandan yon 
evènman ranmasaj ki apwouve, oswa dapre plizyè metòd oto-eliminasyon ki swa difisil oswa nuizib pou 
anviwònman an. Answit, règleman federal ki la kounye a entèdi malad yo pou yo remèt sibstans 
kontwole yo pa itilize yo ba famasyen yo ak doktè yo. Pwogram sa a ap ede soulaje pwoblèm nan lè li 
bay yon bon chwa eliminasyon k ap kontinye pou Nouyòkè yo. 

